
Poštovani čitaoci, 

Pred vama je 38. broj časopisa „Novi 
Mualim“. Sa novim glavnim urednikom i sa 
dva nova člana redakcije, hfz. Mevludinom 
Dizdarevićem i Samedinom Kadićem, „Novi 
Mualim“ će u osnovnoj uređivačkoj koncepciji i 
tematskoj orijentaciji zadržati svoj prepoznatljivi 
koncept i stil. „Novi Mualim“ će nastojati 
čuvati svoj obrazovno-odgojni i edukativni 
diskurs, koji su u značajnoj mjeri profilirali  i, 
uz podršku saradnika „Muallima“, uspješno 
realizirali dosadašnji glavni urednik dr. Dževad 
Hodžić i  izvršni urednik Senada Tahirović. Na 
prvom sastanku Redakcije „Novog Muallima“, 
članovi Redakcije istakli su  potrebu da se 
„Novi Muallim“ postepeno redizajnira i, u 
granicama vlastitih mogućnosti, koncepcijski 
usredsredi ka konkretnim i aktuelnim temama 
koje nas  zaokupljaju u našem sveukupunom 
angažmanu  u islamskim institucijama i u 
bosanskoherecegovačkom društvu. Da bismo 
odgovorili tom izazovu i da bi „Novi Muallim“ 
kontekstualno i sadržajno bio aktuelniji i 
ovovremeniji, Redakcija „Novog Mualima“ 
očekuje vašu aktivniju saradnju  i konkretnu 
podršku. 

Nove „Muallimove“ rubrike „Forum“ i 
„Hutbe“ zorno su pokazale da unutar Islamske 
zajednice postoji dovoljan kvantum znalja i 
volje za dijaloško i  kritičko suočavanje različitih 
mišljenja i da se, razgovorom i razmjenom ideja, 
na koncu stiže do produbljenih znanja i korisnih 
spoznaja. „Novi Muallim“ je časopis koji poput 
ogledala zrcali stepen našeg obrazovnog,  
kulturnog i komunikativnog izraza u svijetu 
koji je, „zahvaljujući demijurgu tehnike“, sve 
više međuovisan, isprepleten i transparentan. 

U „Muallimovom“ forumu nastavljamo 
razgovor o kritici i kritičkom mišljenju. Svoja 
razmišljanja o ovoj temi u ovom broju iznose 
Samir Beglerović, Mustafa Sušić, Hilmo 

Neimarlija, Mustafa Spahić i Mersid Ramičević. 
U rubrici „Putokazi“, imate priliku čitati tekst 
Dževada Hodžića „Husein efendija Đozo“. Tekst 
„Islam i Zapad – problematika definiranja“, 
autora Mevludina Dizdarevića, objavljujemo 
u rubrici „Sagledavanja“. U istoj rubrici 
objavljujemo i tekst Amre Hadžihasanović 
pod naslovom „Konzervacija i restauracija 
slikanih dekoracija i desakralizacija molitvenog 
prostora džamije“, tekst „Fatamorgana islamske 
umjetnosti: Razmišljanja o proučavanju jedne 
opsežne oblasti – II. dio“, u prijevodu Aide 
Abadžić-Hodžić, te tekst pod nazivom „Ikbal 
– III. dio“, u prijevodu Dženite Karić. U ovom 
broju reafirmirali smo rubriku „Islamska 
filozofija“, u kojoj je objavljen tekst Hasana Džile 
„Polarizacija bića u Ibn Sininoj filozofiji“..

U rubrici „Muallim“ objavljujemo i 
nastavnu pripremu za ogledni sat iz vjeronauke 
u drugom razredu, pod naslovom „Moja 
domovina“, autorice Amre Imamović, te tekst 
Mersihe Jusić „Sudjelovanje učenika u razrednoj 
diskusiji“. Tekst Suadina Straševića „Šerijatska 
sudačka škola u Sarajevu“ možete pročitati u 
rubrici „Historija obrazovanja“.

Ljubitelji eseja mogu pročitati eseje 
Dženana Handžića „Goetheova otvorenost 
prema svijetu“ i Samedina Kadića „Korepeticija“. 
Zekerijah ef. Čajlaković i Mustafa ef. Hasani 
pripremili su hutbe za istoimenu „Muallimovu“ 
rubriku, a recenzentski osvrt na hutbe potpisuju 
Vehid ef. Arnaut i Fahrudin ef. Mujanović. 
I, najzad, u rubrici „Pregled“ donosimo vam 
prikaz nekih najnovijih knjiga koje su privukle 
pažnju naših čitalaca. U ovoj rubrici pored 
prikaza knjiga uvrštavat ćemo i kritičke osvrte 
na neka filmska i muzička ostvarenja, izložbe, 
web-stranice i time rubriku „Pregled“ pokušati 
učiniti raznovrsnijom i reprezentativnijom.

Meho ŠLJIVO


